KHUTBAH AIDILADHA
10 Julai 2022 / 10 Zulhijjah 1443H

Marilah kita bersama-sama meningkatkan ketakwaan kepada Allah
Subhanahu wa-Ta’ala dengan melaksanakan segala perintah dan
meninggalkan segala larangan-Nya. Mudah-mudahan kita diberkati Allah

Subhanahu wa-Ta’ala di dunia dan akhirat.

Muslimin dan muslimat yang dirahmati Allah Subhanahu wa-Ta’ala,

Aidiladha adalah hari perayaan ibadah yang dikurniakan oleh Allah
Subhanahu wa-Ta’ala kepada umat Islam. lanya hendaklah disambut
dengan solat Iduladha, bertakbir, bertanmid, bertasbih, bertahlil dan
menyembelih binatang korban. lanya sebagai syiar pengabdian seorang
hamba yang bersyukur dengan penuh ikhlas kepada Allah Subhanahu wa-

Ta’ala.

Aidiladha yang kita rayakan pada saat ini mengingatkan kita kisah
perjuangan dan pengorbanan Nabi Ibrahim Alaihi Salam, isterinya Siti
Hajar dan anak Baginda Nabi Ismail Alaihi Salam yang sabar menghadapi
ujian semata-mata untuk mencari keredaan Allah Subhanahu wa-Ta’ala

serta memartabatkan agamanya.

Ibadah korban merupakan sunnah yang dilakukan oleh Nabi Ibrahim
Alaihi Salam dan Nabi Muhammad Shallallahu ‘Alaihi Wasallam,
Amalan ini amat disukai oleh Allah Subhanahu wa-Ta’ala. Sabda
Rasulullah Shallallahu ‘Alaihi Wasallam dalam hadis yang diriwayatkan

olen Imam al-Tirmizi yang bermaksud: “Tidak ada amalan yang



dilakukan oleh anak adam pada hari al-Nahr (Raya Aidiladha) yang lebih
dicintai oleh Allah selain daripada menumpahkan darah (binatang
korban). Sesungguhnya ia akan datang pada hari Kiamat dengan
tanduknya, bulunya dan kukunya dan sesungguhnya darah tersebut akan
sampai kepada reda Allah SWT sebelum ia jatuh ke bumi. Maka,

bersihkanlah jiwa kamu (dengan berkorban).”

Muslimin dan muslimat yang dirahmati Allah Subhanahu wa-Ta’ala,

Ibadah korban yang kita laksanakan hendaklah memilih binatang
ternakan yang paling baik untuk kita korbankan bukan yang terlalu kurus,
cacat atau sakit yang tidak sah dibuat korban. Rasulullah sendiri
menyembelih korban dari dua kibas yang terbaik. Hadis yang

diriwayatkan oleh Imam al-Bukhari dan Imam Muslim menceritakan:

Yang bermaksud: “Adalah Nabi Sallallahu 'alaihi wa Sallam berkorban
dengan dua ekor kibas putih yang bertanduk, lalu baginda mengucapkan
nama Allah dan bertakbir, dan Baginda meletakkan kakinya di lambung

kedua kibas tersebut (saat menyembelih). "



Berkorban juga hendaklah dilakukan dengan tujuan semata-mata
untuk mendekatkan diri kepada Allah Subhanahu wa-Ta’ala. Firman

Allah Subhanahu wa-Ta’ala dalam surah Al-Hajj ayat 37 :

Yang bermaksud : “Daging dan darah binatang korban atau hadiah itu
tidak sekali-kali akan sampai kepada Allah, tetapi Yang sampai
kepadanya ialah amal yang ikhlas yang berdasarkan takwa dari kamu.
Demikianlah ia memudahkan binatang-binatang itu bagi kamu supaya
kamu membesarkan Allah kerana mendapat nikmat petunjuk-Nya. dan
sampaikanlah berita gembira (dengan balasan yang sebaik-baiknya)

kepada orang yang berusaha supaya baik amalnya”.

Agihkanlah daging korban sekurang-kurangnya ada bahagian untuk
golongan fakir miskin dan selebihnya bolehlah diberikan kepada sahabat
handai atau dirinya sendiri. Dengan itu, akan terjalinlah rasa kasih sayang
dan wujudlah ikatan persaudaraan dan persahabatan yang kuat sesama

umat Islam.

Muslimin dan muslimat yang dirahmati Allah Subhanahu wa-Ta’ala,

Mengakhiri khutbah hari ini, sebagai tanda kesyukuran, teruskanlah
bertakbir sepanjang hari-hari tasyrik khususnya selepas solat fardhu

sehingga waktu Asar 13 Zulhijjah .

Umat Islam sewajarnya mencontohi pengorbanan Nabi Ibrahim
Alaihi Salam yang sanggup mendahulukan perintah Allah daripada
kepentingan peribadinya. Dengan itu, kita juga hendaklah berani
berkorban meninggalkan kepentingan politik, peribadi dan lain-lain demi
menjaga agama dan membela umat Islam khususnya bangsa Melayu.
Hentikanlah perbalahan dan persengketaan politik yang sedang berlaku
sekarang ini yang boleh merugikan umat Islam di negara ini yang serba
ketinggalan dalam semua aspek kehidupan. Bersatulah atas kepentingan
menyebar dan mempertahankan agama Allah Subhanahu wa-Ta’ala di

negeri dan negara ini.

Firman Allah Subhanahu wa-Ta’ala dalam surah Al-Kauthar ayat 1

hingga 3 :

Yang bermaksud : “Sesungguhnya Kami telah mengurniakan kepadamu
(Wahai Muhammad) kebaikan yang banyak (di dunia dan di Akhirat).
Oleh itu, kerjakanlah sembahyang kerana Tuhanmu semata-mata, dan
sembelihlah korban (sebagai tanda bersyukur). Sesungguhnya orang
yang bencikan Engkau, Dia lah yang terputus (dari mendapat sebarang

perkara yang diingininya)”.

